Khutbah Jumaat 20 Ogos 2021: “KEJUJURAN DALAM ISLAM”
[Jabatan Agama Islam Perak]

Amaran!
Pihak Jabatan Agama Islam Perak tidak bertanggungjawab ke atas sebarang penambahan ayat selain daripada kandungan khutbah yang dikeluarkan.

"KEJUJURAN DALAM ISLAM"

20 Ogos 2021 / 11 Muharam 1443

(Surah Al-Ahzab ayat 23 - 24)?
Di antara orang-orang yang beriman itu, ada yang bersikap benar menunaikan apa yang telah
dijanjikannya kepada Allah (untuk berjuang membela Islam); maka di antara mereka ada
yang telah selesai menjalankan janjinya itu (lalu gugur syahid), dan di antaranya ada yang
menunggu giliran; dan mereka pula tidak mengubah (apa yang mereka janjikan itu) sedikit
pun. (Berlakunya yang demikian) supaya Allah membalas orang-orang yang benar
disebabkan kebenaran mereka, dan menyeksa orang-orang yang munafik jika la kehendaki,
atau la menerima taubat mereka. Sesungguhnya Allah Maha Pengampun, lagi Maha

Mengasihani.

Sidang Jumaat Yang Dimuliakan,

JUJUR mempunyai pengertian yang besar dalam Islam. Sifat jujur merupakan
sebahagian daripada iman. Mereka yang hilang sifat jujur adalah orang yang tipis imannya.

Jujur dan iman berjalan seiringan. Jika salah satu ditinggalkan, maka kedua-duanya akan

hilang. Rasulullah SAW telah memberi saranan untuk umat Islam bersikap jujur dan memberi
peringatan bahaya berbohong menerusi sabda:

"Hendaklah kamu semua bersikap jujur, kerana kejujuran membawa kepada kebaikan, dan
kebaikan membawa ke syurga. Seorang yang selalu jujur dan mencari kejujuran akan ditulis
oleh Allah sebagai orang yang jujur. Dan jauhilah sifat berbohong, kerana pembohongan
membawa kepada kejahatan, dan kejahatan membawa ke neraka. Orang yang selalu
berbohong dan mencari-cari kebohongan akan ditulis oleh Allah sebagai pembohong."

(Riwayat Imam Muslim 2607)
Sidang Jumaat yang dirahmati Allah,

Kejujuran merupakan perkara asas dan utama dalam pembangunan umat dan
kebahagiaan sesuatu masyarakat. Allah SWT telah memerintahkan hamba Nya agar
mempunyai perilaku dan sifat jujur dengan menjadikan Rasulullah SAW sebagai contoh
terbaik insan yang memiliki sifat jujur. Kejujuran ialah akhlak utama yang dimiliki oleh para
nabi dan rasul. Kejujuran boleh dibahagikan kepada tiga kategori:

Pertama: Jujur kepada Allah dan Rasul. Insan yang jujur kepada Allah dan Rasul merupakan
insan yang benar-benar beriman. Ibadahnya tidak sedikit pun berbeza, sama ada ibadah itu
dilakukan di hadapan orang ramai mahu pun ketika dikerjakan secara bersendirian. Insan

yang jujur akan berasa malu untuk melanggar perintah Allah dan Rasul.

Kedua: Jujur kepada diri sendiri. Allah SWT menjadikan setiap anggota badan kita untuk
berlaku jujur kecuali lidah. Seorang saksi sekiranya dia berbohong atau tidak jujur akan
berasa kurang senang apabila menjawab soalan yang akan mempengaruhi gerak geri

badan, tangan, kaki termasuk pandangan mata.

Ketiga: Jujur kepada orang lain. Kejujuran amat penting bukan sahaja dalam urusan
kemasyarakatan, bahkan dalam kehidupan berkeluarga dan rumah tangga termasuk

pergaulan dengan pasangan hidup, anak-anak dan ahli keluarga.

Sidang Jumaat yang dimuliakan,
Muslim yang berperilaku jujur akan diberikan hak-hak istimewa oleh Allah SWT. Mereka
tidak hanya dikurniakan pahala untuk bekalan akhirat, namun dikurniakan balasan di dunia.

Terkandung lima hikmat bagi insan yang bersifat jujur;

Pertama: Kejujuran akan membawa kepada hal-hal yang baik

Insan yang bersifat jujur akan mendorong dan membimbingnya melakukan hal-hal yang baik
dan benar; rezekinya lebih berkat, tidurnya lebih tenang, tubuhnya lebih sihat, hidupnya lebih
bahagia.

Kedua: Kejujuran akan memperoleh syurga dari Allah SWT
Orang yang bersifat jujur akan memperoleh manfaat baik di dunia mahupun di akhirat.
Firman Allah dalam surah Al-Maidah ayat 119:

Allah berfirman: "Inilah hari (kiamat) yang (padanya) orang-orang yang benar (pada tutur

(3

kata dan amal perbuatan) mendapat manfaat dari kebenaran mereka; mereka beroleh
syurga-syurga yang mengalir di bawahnya beberapa sungai, mereka kekal di dalamnya
selama-lamanya. Allah reda akan mereka dan mereka pula reda akan Dia. Itulah kejayaan

yang amat besar".

Ketiga: Memiliki ramai sahabat dan rakan taulan
Insan berperilaku jujur mudah memiliki sahabat dan rakan taulan kerana mereka disukai,

disenangi dan dipercayai.

Keempat: Hidup lebih tenang, damai dan bahagia
Insan jujur akan memiliki hidup yang lebih tenang, damai dan bahagia kerana sifat yang tidak

melakukan perkara-perkara tidak baik kepada pihak lain.

Kelima: Lebih yakin kepada diri sendiri
Insan yang jujur kepada dirinya sendiri begitu juga kepada orang lain akan dikurniakan
keyakinan diri yang tinggi kerana dia tidak mengamalkan lakonan palsu dan berpura-pura.

Sidang Jumaat yang dikasihi Allah,
Menjadi kewajipan dan tanggungjawab kita untuk bersifat jujur di samping mendidik isteri,

anak-anak, ahli keluarga serta rakan sekerja bersifat jujur dan mengamalkannya dalam

kehidupan harian. Marilah kita bersifat jujur kepada Allah dan Rasul, jujur kepada diri sendiri
dan jujur kepada orang lain. Sebagai seorang pemimpin, contohilah akhlak Khalifah Umar bin
Abdul Aziz, kerana sifat jujur beliau, ketika didatangi anaknya untuk bercakap hal keluarga,
Khalifah Umar lantas memadamkan lampu yang minyaknya dibiayai dari wang Baitulmal, dan

menggantikan dengan lampu kepunyaan beliau sendiri.

Kaum muslimin yang dirahmati Allah,

Mimbar menyeru para jemaah agar kita istigamah berpegang kepada aqidah Islamiah
berteraskan ahli Sunnah Waljamaah, yang menjadi warisan Rasulullah SAW, sahabat dan
tabiin, hingga ke hari ini. Jagalah hubungan dengan Allah SWT dan sesama makhluk.
Imarahkanlah rumah Allah SWT dengan terus-menerus mengerjakan ibadah dan solat fardu

secara berjemaah.

5> Memuiji Allah

6 Selawat ke atas Nabi Muhammad SAW
7 Pesan Taqwa

8 Ayat Al-Quran

Ya Allah, berkatilah hamba-hamba Mu yang melaksanakan tuntutan zakat dan
menghulurkan wakaf, kurniai mereka rezeki yang berlipat ganda, serta sucikanlah harta dan
jiwa mereka. Jauhkanlah golongan fugara dan masakin daripada kekufuran serta dihindari

mereka daripada kefakiran yang berpanjangan.

Ya Allah, berilah kami kebaikan serta keberkatan di dunia dan di akhirat. Jauhilah kami
daripada seksa dan azab api neraka.

Ya Allah, kurniakanlah taufik dan hidayah Mu ke atas Raja kami, Duli Yang Maha Mulia
Paduka Seri Sultan Perak Darul Ridzuan, Sultan Nazrin Muizzuddin Shah Ibni Almarhum
Sultan Azlan Muhibbuddin Shah Al-Maghfur-lah, dan Raja Permaisuri Perak Darul Ridzuan

Tuanku Zara Salim serta kerabat diraja dan seluruh rakyat jelata.

° Doa untuk Kaum Muslimin



